
PENALTY AS A FORM OF LIABILITY 

Rajabov Sherzodbek Ravshanbekovich, 
Independent Researcher  
at Tashkent State University of Law  

Abstract. The article examines the institution of penalty (neustojka) in Roman law. Penalty (stipulatio poenae) as 
a conditional agreement obligated a person who breached a contract to pay a monetary sum to the injured party. 
The research reveals that the main purpose of penalty was to exert pressure on the debtor and ensure the main 
obligation. It is emphasized that the obligation to pay penalty depended on whether the debtor was liable for the 
breach of contract. The article demonstrates the parties' right to include penalty clauses in contracts and its 
significance. The analysis shows that contract breach was the main condition that triggered the penalty obligation, 
and penalty served as an indirect mechanism for compelling the debtor to fulfill the obligation. 

Keywords: penalty, Roman law, stipulatio poenae, conditional agreement, contract breach, debtor, obligation, 
monetary penalty, legal security, contract law. 

NEUSTOYKA TOʻLASH JAVOBGARLIK TURI SIFATIDA 

Rajabov Sherzodbek Ravshanbekovich, 
Toshkent davlat yuridik universiteti mustaqil tadqiqotchisi 
Email: sherzodbekrajabov@gmail.com  

Annotatsiya. Maqolada Rim huquqidagi neustoyka instituti tadqiq etilgan. Neustoyka (stipulatio poenae) shartli 
kelishuv sifatida shartnoma buzgan shaxsni zarar koʻrgan tomonga maʼlum miqdor pul toʻlashga majburlaydi. 
Tadqiqotda neustoykaning asosiy maqsadi – qarzdorga bosim oʻtkazish va asosiy majburiyatni taʼminlash ekanligi 
ochib berilgan. Neustoyka toʻlash majburiyati qarzdorning shartnoma buzganligi uchun javobgarligiga bogʻliqligi 
taʼkidlangan. Maqolada tomonlarning shartnomaga neustoyka shartini kiritish huquqi va buning ahamiyati 
koʻrsatilgan. Shartnoma buzilishi neustoyka majburiyatini faollashtiruvchi asosiy shart ekanligi, neustoykaning 
qarzdorni majburiyatni bajarishga majburlovchi mexanizm vazifasini oʻtashi tahlil qilingan. 

Kalit soʻzlar: neustoyka, Rim huquqi, stipulatio poenae, shartli kelishuv, shartnoma shartlarini buzish, qarzdor, 
majburiyat, pul toʻlash, huquqiy taʼminot, shartnoma huquqi. 

DOI: https://doi.org/10.47390/SPR1342V5I9Y2025N25  

Neustoyka instituti fuqarolik-huquqiy munosabatlarda oʻziga xos oʻrin tutadi. Mazkur 

institutning shakllanishi va rivojlanishi, uning mohiyati va funksional jihatlari xususida ilmiy 

doiralarda bahs-munozaralar davom etmoqda. Neustoyka institutining huquqiy tabiati 

murakkab va koʻp qirrali xarakterga ega boʻlib, bu borada neustoykani “majburiyatlarni 

bajarishni taʼminlash usuli” sifatida yoki “fuqarolik-huquqiy javobgarlik chorasi” sifatida talqin 

etish keng tarqalgan yondashuvlardan hisoblanadi. 

Rim huquqida neustoyka (stipulatio poenae) ostida shartnoma buzgan shaxsni zarar 

koʻrgan tomonga maʼlum miqdor pul toʻlashga majburlovchi shartli kelishuv tushunilgan. Rim 

huquqida bunday kelishuvning maqsadi qarzdorga bosim oʻtkazish va asosiy majburiyatni 

taʼminlash edi. Bunda neustoyka toʻlash majburiyati qarzdorning shartnoma buzganligi uchun 

mailto:sherzodbekrajabov@gmail.com
https://doi.org/10.47390/SPR1342V5I9Y2025N25

javobgar ekanligiga bogʻliq boʻlgan. Tomonlar shartnomaga neustoyka shartini kiritish orqali 

oʻz huquqi buzilganligining oqibatlarini shartnoma imzolanganda imkon qadar baholay 

olishgan. Shartnoma buzilishi neustoyka boʻyicha majburiyatni amalga oshiruvchi shart boʻlib, 

u odatda maʼlum miqdor pul shaklida ifodalangan va qarzdorni majburiyatni bajarishga 

majburlovchi mexanizm vazifasini oʻtagan [1; 80- b.]). 

Ingliz huquq tizimida mavjud tadqiqotlar iqtisodiy, huquqiy yoʻnalishlarda amalga 

oshirilgan boʻlib, ularda koʻpincha neustoyka (jarima  – penalty) va zarar (liquidated damages) 

sud amaliyotida qoʻllanilishini koʻrish mumkin. Turli yurisdiksiyalarda har xil taʼriflar mavjud 

boʻlsa-da, doktrina asosan shartnomani tuzish paytida kutilgan yoki haqiqiy zararlarni oqilona 

hisobga olmaydigan yoki sud tomonidan osonlik bilan aniqlanadigan zararlarni belgilaydigan 

shartlarni oʻziga xos “jarima” sifatida tasniflaydi. Shartnomada agar belgilangan miqdor 

ortiqcha yoki yetarli boʻlmasa, sudlarga bu miqdorni kamaytirish yoki oshirish imkonini beradi. 

Belgilangan zararlar shartnoma taraflari uchun eksklyuziv yoki ixtiyoriy huquqiy himoya 

vositalari boʻlishi mumkin [2; 57- b.]). 

Koʻpchilik sudlar zarar shartlari ixtiyoriy boʻlganda mavjud boʻlgan huquqiy himoya 

vositalarini cheklaydilar. Ular, zarurat tugʻilganda, oʻziga xos ijro huquqini taʼminlaydilar, 

ammo zararlar undirishni belgilamaydi  [3; 381- 406; 427-445- b.]). 

Sivilistikada “qonuniy neustoyka”, “shartnomali neustoyka”ni qoʻllash borasida 

muammolar mavjud boʻlsada, “astrent”, “sud neustoykasi” kabi qoidalarni qoʻllashga doir 

qoidalar oʻrnatilmaganligini koʻrishimiz mumkin. Fuqarolik qonunchiligida neustoyka  haqida 

normalar mavjud boʻlsada, uni undirishni taʼminlashga doir muammolar hali hanuz hal 

etilmasdan qolmoqda. Xususan, chiqarilgan sud hujjatlarining ijro etilishini taʼminlash, qarz ijro 

etilmagan taqdirda qarzdor tomonidan kreditorga toʻlanadigan pul summasini belgilashga doir 

masalalar kun tartibida qolib ketmoqda (astrentni qoʻllash, kollektorlik kompaniyalarni tashkil 

etish va h.k.). Masalan, bugungi kunda huquqiy amaliyotda majburiyatlarni bajarmaganlik 

uchun neustoyka undirish haqida qaror qabul qilinsa-da, uning ijrosi dargumon, ijro etilmaslik 

ehtimoli aytish mumkin-ki, juda yuqori ham boʻlishi mumkin (xususan, mablagʻlarning yoʻqligi 

sababli va h.k.) 

A.Odinayev neustoyka mohiyatini tadqiq etar ekan, uning zarar bilan bogʻliqligi, zararni 

oldini olishga xizmat qilishiga eʼtibor qaratadi. Uning fikricha, “jahon miqyosida koronavirus 

infeksiyasi tarqalishi, mamlakatimizda Sardoba tumani hududidagi “Sardoba suv ombori” 

toʻgʻonining oʻpirilishi kabi favqulodda hodisalar natijasida kelib chiqayotgan muammolar, 

jumladan dehqon va fermer xoʻjaliklari, kooperatsiyalar koʻrgan zararlarini qoplash boʻyicha 

qonunchilik bazamizda talaygina boʻshliqlar borligini qayd etadi” [4; 666-669-b.]). Shuningdek, 

tadqiqotchi neustoyka javobgarligining kelib chiqishi, neustoyka undirishning shakli va uni 

hisoblash tartibi neustoyka toʻgʻrisidagi kelishuvning oʻzida yoxud aniq normativ hujjatga 

ishora qilish yoʻli bilan ham belgilanishi mumkin. Neustoyka toʻgʻrisidagi kelishuvning yozma 

shakliga rioya qilmaslik uning haqiqiy emasligiga sabab boʻlishini koʻrsatadi.  

Bu oʻrinda garchi muallif fikrida asosliday koʻrinsa-da, ayrim joylarida bahsli holatlar 

mavjud. Xususan, havolaki normalar qabul qilinishiga qarshi fikrlar ilmiy jamoatchilikda 

nihoyatda koʻpligini koʻrish mumkin. Qolaversa, neustoykaning shakliga rioya qilish yoki 

qilmaslik huquqiy tizimda oʻrnatilgan qoida bilan aniqlanadi. Yaʼni, qonuniy yoki shartnomali 

neustoyka tabiiyki, uning shakli va mazmuniga oʻz taʼsirini koʻrsatadi. 

Yevropa Ittifoqi mamlakatlarida keng tarqalgan, sud qarorini ijro etish uchun iqtisodiy 

ragʻbatlantirishning eng ommabop usullaridan biri boʻlgan “astrent” (frans. astrainte) bilan 

bogʻliq. Bu borada ilmiy adabiyotlarda bir necha yillardan buyon turli nuqtai nazarlar ilgari 

suriladi va fuqarolik qonunchiligida uni ifodalash zarurati qayd etiladi [5; 430–446-b.]). 

Fransiya huquqiga koʻra astrentni moddiy-huquqiy munosabat taraflarining irodalarini 

kelishish yoʻli bilan “bekor qilish” mumkinmi? degan savol tugʻiladi. Fransiya Ijro kodeksining 

131-4-moddasiga koʻra, dastlabki astrentning miqdori (“likvidatsiyasi”) astrent belgilangan 

shaxsning xulq-atvori va u sud qarorini ijro etishda duch kelgan qiyinchiliklarni hisobga olgan 

holda belgilanadi. 

Astrentni subyektlar doirasi boʻyicha ham kengaytirish maqsadga muvofiq, jumladan 

uni faqat qarzdorga emas, balki sud qarorining ijrosiga toʻsqinlik qiluvchi uchinchi shaxslarga 

nisbatan ham qoʻllash imkoniyatini yaratish lozim. Uchinchi shaxslar sud ijrochisi faoliyati 

doirasiga kiruvchi, xususan qarzdorning mulkini saqlayotgan yoki uning haqini toʻlaydigan 

shaxslar boʻlishi mumkin. Bu sud qarorlarining ijrosini tezlashtirishga va ijro ishlarini 

yuritishda uchinchi shaxslarning masʼuliyatini oshirishga xizmat qiladi. 

Yana bir muhim masalaga eʼtibor qaratish lozim. FK 326-moddasi neustoyka 

institutining samaradorligini pasaytiruvchi bir qator qoidalarga ega boʻlib, ular mazkur 

huquqiy mexanizmni qoʻllash amaliyotida muammoli vaziyatlarni yuzaga keltirishi mumkin. 

Oʻrganilgan sud qarorlari mazmuni shuni koʻrsatadiki, aksariyat hollarda taraflardan biri 

(qarzdor) davlat korxonasi, muassasalari boʻlgan hollarda yoki hech qanday asoslarsiz ushbu 

modda qoʻllangan holda neustoykani kamaytirish haqida qaror qabul qilinadi. Bu holat 

iqtisodiy sud ishlarida koʻpchilikni tashkil qiladi. Ayrim hollarda qarzdorning “nochorligi”, 

“mablagʻlarning yetishmasligi” kabi isbotlanmagan izohlar berish holatlari ham mavjud [6]). 

FK 326-moddasining birinchi konseptual kamchiligi neustoykani kamaytirishning 

“istisno holat” sifatida emas, balki umumiy qoida sifatida talqin qilinishi mumkin boʻlgan tarzda 

ifodalanganligidadir. Normada “sud neustoykani kamaytirishga haqli” deb belgilangan umumiy 

qoida neustoykani kamaytirish sudlarning keng diskretsion vakolati sifatida talqin qilinishiga 

yoʻl ochadi. Natijada sud amaliyotida neustoyka deyarli har qanday holatda kamaytirilishi 

mumkin boʻlgan (masalan, odatda neustoykaning 10 foizini undirish holati uchraydi) toʻlov 

sifatida qaralib, uning shartnoma va majburiyatlarni bajarishni taʼminlash funksiyasi 

zaiflashadi. Bu esa, shartnoma munosabatlarida taraflar oʻrtasida kelishilgan shartlarga rioya 

qilish tamoyilini izdan chiqaradi. 

Navbatdagi jiddiy kamchilik “neustoyka kreditorning majburiyatini buzish oqibatlariga 

nomutanosibligi koʻrinib tursa” iborasi orqali ifodalangan nomutanosiblik konsepsiyasining 

mezonlari aniq belgilanmaganligidir. Ushbu mezonlarning mavhumligi sudlarga 

“nomutanosiblik” tushunchasini oʻzlaricha talqin qilish imkoniyatini beradi. Huquqiy aniqlik 

prinsipiga koʻra, qonun normalari mazmuni barcha huquq subyektlari tomonidan bir xil 

tushunilishi lozim. Ammo mazkur moddadagi mezonlarning mavhumligi turli sudlar 

tomonidan turlicha qarorlar qabul qilinishiga, natijada esa sud amaliyotining bir xilda 

shakllanmasligiga olib keladi. 

Oʻzbekiston sud amaliyotida astrentni samarali qoʻllash boʻyicha tushuntirishlar va 

tavsiyalarni ishlab chiqish sud hokimiyatining astrent institutini toʻgʻri tushunishi va qoʻllashi 

uchun muhimdir. Bu borada Oliy sud Plenumi qarorini qabul qilish va ijro departamenti, adliya 

vazirligi va boshqa manfaatdor idoralarga metodik koʻrsatmalar berish maqsadga muvofiq. 

Ushbu tushuntirish va tavsiyalar astrentni belgilash mezonlari, miqdori, muddatlari, astrentni 

likvidatsiya qilish (yakuniy summasini belgilash) kabi masalalarni qamrab olishi lozim. 

Mazkur takliflarning Oʻzbekiston qonunchiligiga joriy etilishi sud qarorlari ijrosini 

taʼminlash maqsadida samarali iqtisodiy ragʻbatlantirish mexanizmini yaratishga, 

fuqarolarning huquqlari va qonuniy manfaatlarini sudda himoya qilish kafolatlarini 

kuchaytirishga, sud hokimiyatining nufuzini oshirishga va pirovardida huquqiy davlatning 

muhim tamoyili – sud qarorlarining muqarrar ijro etilishini taʼminlashga xizmat qiladi. 

Fikrimizcha, FKga quyidagi qoʻshimchani kiritish maqsadga muvofiq: 

“2351-modda. Majburiyat boʻyicha kreditor huquqlarini himoya qilish 

Qarzdor majburiyatni bajarmagan taqdirda, kreditor ushbu Kodeksda, boshqa 

qonunlarda yoki shartnomada boshqacha qoida nazarda tutilmagan yoxud majburiyat 

mohiyatidan kelib chiqmagan boʻlsa, sud orqali majburiyatni bajarishni talab qilishga haqli. Sud 

kreditorning talabiga koʻra, koʻrsatilgan sud hujjati bajarilmagan taqdirda, uning foydasiga pul 

summasini (260-moddaning birinchi qismi) undirishga qaror qilishi mumkin, bunda summa 

miqdori sud tomonidan adolatlilik, mutanosiblik va noqonuniy yoki insofsiz xatti-

harakatlardan foyda olishga yoʻl qoʻyilmasligi prinsiplari asosida belgilanadi. Hech kim oʻzining 

noqonuniy yoki insofsiz xulq-atvoridan foyda olishga haqli emas. 

Kreditor tomonidan oʻz huquqlarini ushbu moddaning birinchi qismiga muvofiq himoya 

qilinishi qarzdorni majburiyatni bajarmaganlik yoki lozim darajada bajarmaganlik uchun 

javobgarlikdan ozod qilmaydi (24-bob).” 

